
Яшил сувўтлар типига жуда кўп (5500дан ортиқ) тур киради. Булар бир 

ҳужайрали, колонияли ва кўп ҳужайрали  организмлардир. Улар рангининг 

кўпинча соф яшиллиги, яъни хлорофилини бошқа пигментлар 

ниқобламаслиги билан бошқа сувўтларидан фарқ қилади. 

Кўп ҳужайрали яшил сувўтлар орасида ипсимон формалари устун 

туради. Ҳужайрасиз тузилишига эга бўлган, танаси жуда катта, ташқи 

томондан бўғимларга ажралган, лекин айрим ҳужайраларга бўлинмаган яшил 

сувўтлар ҳам учрайди. Аксари яшил сувўтларнинг ҳужайралари ташқи 

томондан кўпинча шилимшиқланувчи пектинли пўст билан ўралган бўлади. 

Баъзан пўст кальций тузлари ёки кремнезем билан нақшланиши ва маълум 

даражада қаттиқлик ҳосил қилиши ҳам мумкин. 

Яшил сувўтларнинг энг содда вакиллари, яъни уларнинг бир 

ҳужайрали организмларнинг кўпинча иккита хивчини бўлиб, улар мустақил 

ҳаракатлана олади. Бу яшил сувўтларнинг энг содда ҳайвонлардан 

хивчинлилиларга яқин эканлигини кўрсатади. Яшил сувўтлар 

ҳужайраларининг ички моддаси, одатда битта йирик вакуолали 

цитоплазмадан, ядро ва хромотофордан иборат. Хромотофори кўпинча 

пластинкасимон тузилишга эга бўлиб, унинг пиреноидлари тиғиз оқсил 

таначалари бўлади. 



Яшил сувўтлар ҳар хил йўллар билан кўпаяди. Кўпайишнинг энг содда 

усули ҳужайраларининг оддий бўлинишидан ибоарт бўлиб, бу бир 

ҳужайрали организмларда кузатилади. Ипсимон формалари ипларининг 

узилган бўлакларининг ҳар бири ҳужайрасининг икки томондан бўлиниши 

туфайли янги организм ҳосил бўлади. 

Кўпинча яшил сувўтларнинг битта ёки бир нечта ҳаракатчан зооспора 

ҳосил қилиб, жинссиз кўпайиши кузатилади. Зооспоралар қобиқсиз ва 

олдинги учида унинг ҳаракатланишига ёрдам берадиган хивчини бор 

ҳужайралардир. Зооспора ичида айирув органи вазифасини бажарадиган 

пульсловчи алоҳида вакуолалар ва ёруғлик нурини қабул қилувчи кичкина 

қизил танача – кўзча бор.  

Зооспоралар она ҳужайрадан ажралиб чиққандан кейин маълум 

вақтгача хивчинлари ёрдамида сувда мустақил сузиб юради, кейин 

хивчинини йўқотиб, ўтроқ ҳолда ўтади ва янги индивид ҳосил қилади. 

Яшил сувўтларнинг жинсий йўл билан кўпайиши ҳам кузатилади. Бу 

кўпайиш изогамия, гетерогамия ва оогамия типида бўлади. Гаметаларнинг 

қўшилишидан зигота ҳосил бўлиб, у қалин қобиққа ўралади ва бир қанча 

вақт тиним давридан сўнг янги индивид бўлиб ўсади.  

Яшил сувўтлар асосан чуқур сув ҳавзаларида тарқалган бўлиб, сув 

остида “балчиқ” (тина) ҳосил қилади. Баъзи вакиллари денгизларда, жуда кам 

вакиллари қуруқликда яшайди. Бир ҳужайрали формалари планктонлар 

жумласига киради, улар кўпинча тез кўпайиб, оқмас сувларни кўкартириб 

юборади. Кўп ҳужайрали организмлари эса кўпинча сув ҳавзалари тагида 

ўрнашиб олиб ўсади. 

Кўпгина яшил сувўтлар сувда яшовчи ҳайвонлар учун озиқ бўлади, 

баъзи турларини (масалан, “денгиз салати”ни) одамлар ҳам истеъмол қилади. 

